
PENGARAH PERIKANAN KEDAH TINJAU POTENSI KOLAM IKAN PUSAT KOKURIKULUM
 

UUM ONLINE: Sintok, 23 September 2026 - Dalam usaha memperkasa kemahiran praktikal dan menyuntik elemen keusahawanan dalam kalangan pelajar, Pengarah
Perikanan Negeri Kedah, Encik Sukri Deris, telah mengadakan satu lawatan   ke tapak projek kolam ikan yang sedang giat dibangunkan di Pusat Kokurikulum pada 22
September lalu.
 
Tinjauan strategik tersebut bertujuan untuk melihat sendiri perkembangan infrastruktur akuakultur yang dikhususkan untuk kegunaan serta pembelajaran amali pelajar
kokurikulum bagi sesi pengajian semester A261 yang akan datang.
 
Kehadiran delegasi Jabatan Perikanan itu bukan sahaja sebagai tanda sokongan, malah membuka ruang perbincangan dua hala yang sangat positif mengenai potensi
usahasama strategik pada masa hadapan.

Projek kolam ikan yang sedang dalam fasa pembangunan ini disifatkan sebagai satu platform serampang dua mata. Selain melengkapkan silibus pembelajaran luar bilik
kuliah, ia juga bakal menjadi makmal hidup untuk para pelajar mendalami selok-belok pengurusan asas akuakultur, kualiti air, dan penjagaan ikan ternakan.
 
Melalui lawatan tersebut, Encik Sukri Deris turut meluangkan masa berkongsi pelbagai pandangan pakar berhubung potensi pembangunan kolam ikan tersebut, serta
cadangan spesies ikan yang paling bersesuaian untuk diternak.
 
Sementara itu, Pengarah Pusat Kokurikulum, Dr. Za’im Ahmad, turut mengiringi tinjauan tersebut menekankan bahawa inisiatif serba baharu ini merupakan sebahagian
daripada perancangan jangka panjang untuk memastikan pelajar mendapat pengalaman pembelajaran yang lebih dinamik.
 

Mengulas lanjut mengenai objektif projek itu, beliau menegaskan, "Fokus utama inisiatif ini diletakkan pada pembangunan sahsiah pelajar.
 
Jika ruang ini dimanfaatkan sepenuhnya, para pelajar bukan sahaja mampu membina laluan kerjaya yang lebih baik, malah bakal menjadi modal insan holistik yang mampu
menyumbang secara positif kepada negara.
 
"Jika para pelajar mampu memanfaatkan peluang dan ruang yang telah disediakan ini dengan sebaiknya, kita amat yakin bahawa matlamat untuk melahirkan mahasiswa
yang berdaya saing dan holistik mampu direalisasikan."
 



Secara keseluruhannya, pertemuan ini dijangka menjadi perintis kepada pelbagai program berimpak tinggi yang menjunjung aspirasi Matlamat Pembangunan Mampan
(SDG) serta tadbir urus berteraskan ESG.
 
Sokongan kepakaran Jabatan Perikanan Negeri Kedah seiring kejituan mahasiswa bakal mencipta ekosistem pendidikan mapan; melahirkan graduan yang cemerlang
akademik dan progresif dalam amalan kelestarian persekitaran serta sosial industri.
 
Justeru, para pelajar semester A261 pastinya menjadi perintis bertuah yang bakal menuai manfaat jangka panjang daripada kelangsungan projek berpotensi besar ini.

